
Боныхъёд Gismeteo-йы бёрёггёнёнтём гёсгё, 5 августы нё уардзён. Уёлдёфы тем-
пературё – 19-25 градусы хъарм. 

Боны дёргъ — 14,23 Хурыскаст — 04,55
Хурныгуылд — 19,18

Валютёйы аргъ Доллар — 79,46
Евро — 91,19 12 +

РОХЁН ЁВГЪАУ
Ёнёнхъёлёджы фембёлд 

ИРОН ФАРН
Хуыцаумё кувын – удсыгъдёггёнён

ХЁСТОН ЦАУТЁ 
Ёмё ныккалдтой бомбётё Берлиныл

Àðãú 10 ñîìû

Ö¸éóò, ¸ôñûì¸ðòàó, ðàтò¸ì í¸ êúóõò¸
Àáîí ê¸ð¸äçèì¸, Èðû ë¸ïïóò¸!..

Ö¸ãàò Èðûñòîíû ðåñïóáëèêîí àä¸ìîí ãàçåò
Ðåñïóáëèêàíñêàÿ íàðîäíàÿ ãàçåòà Ñåâåðíîé Îñåòèè

Ãàçåò ö¸óûí ðàéäûäòà 1923 àçû 14 ìàðòúèéû — ãàçåòà èçäàåòñÿ ñ 14 ìàðòà 1923 ãîäàÃàçåò ö¸óûí ðàéäûäòà 1923 àçû 14 ìàðòúèéû — ãàçåòà èçäàåòñÿ ñ 14 ìàðòà 1923 ãîäà№139 (26591)№139 (26591)

Дзырды фарн
Хорз хъёубёстё 

сё дарёджы дёр зонынц, 
сё марёджы дёр.

                   ЁМБИСОНД

 Хицауадёй  

Дёллаг Зёрёмёг
Уёрёсе ёмё Хус-

сар Ирыстоны ’хсён 
автомобильтё уадзён 
иунёг пункт «Дёллаг 
Зёрёмёг»-ы кадджын 
уавёры байгом кодтой 
ног объекттё. 
Цы ногдзинёдтё дзы 

ёрцыд, уымён аргъ скод-
той РЦИ-Аланийы Хица-
уады Сёрдар Дзанайты 
Барис, Хуссар Ирыстоны 
Сёргълёууёджы хёстё 
рёстёгмё ёххёстгё-
нёг Хъамболты Марат, 
Уёрёсейы транспортон 
министрады паддзахадон 
арёныл ахизыны пункты 
хёрзвадатдзинады Уёрё-
сейы паддзахадон полити-
кёйы департаменты ди-
ректор Кокайты Михал, 
РЦИ-Аланийы Сёргълёу-
уёг ёмё Хицауады Ад-
министрацийы разамонёг 
Гобеты Ибрагим, Уёрё-
сейы ёдасдзинады фе-
дералон службёйы арён-
хъахъхъёнёг управленийы 
сёргълёууёг Цёгат 
Ирыстоны Сергей Бала-
кин ёмё Цёгат Ирыстоны 
таможнёйы сёргълёу-
уёг Цегойты Георги. 
Арёныл цы куыстытё 

бакодтой, уыдоны бёрёг-
гёнёнтём гёсгё арёзт 
ёрцыд транспортон иуёг-
ты цыд, ноджы ма байгом 
сты ёртё уёлёмхасён 
тёлмы транспорты цыдён. 
Фёзындысты  паспорттём 
цёстдарды кабинётё ёмё 
шлаг-баумтё, 6 ног моду-
лы цёстдарён оргёнты 
куыстён, цалцёггонд ёр-
цыд фёндаджы уёлцъар, 
ёмё дыууёрдём дёр 
фёндаг фёуёрёхдёр 
кодтой.
Уымёй уёлдай ма 

объекты бындуронёй ра-
царёзтой бёлццётты 
терминал, радиацимё 
цёстдарыны системё, уё-
лёмхасён мёнгагъуысты-
тё, банывыл ын кодтой йё 
фёзуат. 
Хъамболты Марат 

куыд фёбёрёг код-
та, уымё гёсгё, «Дёл-
лаг Зёрёмёг»-ы пункты 
егъау рацарёзт бантыст 
Уёрёсейы Федераци 
ёмё Хуссар Ирыстоны 
иумёйаг архайд ёмё, се 

’хсён цы бадзырдтё ба-
фыстой, уый фёрцы.

– Ацы фарста тынг тых-
сын кодта Хуссар Ирысто-
ны цёрджыты, цыдысты 
нём хъёстытё, арёныл 
хизгёйё, бирё рёстёг 
кёй хардз кодтой, уый 
тыххёй. Уымё гёсгё мах 
ныхас кодтам Уёрёсейы 
Федерацийы разамын-
димё фембёлды, ёмё 
Уёрёсейы Президенты 
фёдзёхстытём гёсгё 
фарста алыг кёнын бан-
тыст. Нё уёрёсейаг ём-
кусджытимё дарддёр 

дёр архайдзыстём уад-
зён пункты модернизаци-
йыл. Мён уырны, раздёр 
нё размё цы цёлхдуртё 
лёууыд, уыдон иуварсгонд 
кёй ёрцыдысты ёмё ныр 
Хуссар Ирыстоны цёрджы-
тё арёны сёрты цыбыр 
рёстёгмё ёмё хёрзва-
дат уавёрты кёй хиздзыс-
ты, уый, – фёбёрёг кодта 
Хъамболты Марат.
Дзанайты Барисы ны-

хасмё гёсгё, «Дёллаг 
Зёрёмёг»-ы уадзён 
пункты цы куыстытё бах-
хёст кодтой, уыдон бёлц-

цёттён фадат ратдзысты 
ёнцонвадат уавёрты цё-
уынён. 

– Абон цы проект бах-
хёст кодтам, уый фадат 
ратдзён дыууё субъек-
ты рёзтён ёмё бёлц-
цётты удёнцойён. Уё-
рёсейы Президенты 
фёдзёхстмё гёсгё 
уадзён пункт «Уёллаг 
Ларс»-ы модернизацийы 
фёстё цы ивддзинёд-
тё ёрцыд, уый фёахъаз 
пункты куыстён. Мах хорз 
хъуыды кёнём, бёлццёт-
тё рады цалдёргай сахёт-

тё куыд лёууыдысты, уый. 
Ныр та арёныл ахизыны 
рёстёг у 15-20 минуты. 
«Дёллаг Зёрёмёг»-ы 
пункты цы уавёртё арёзт 
ёрцыд, уыдон дёр афтё 
фёахъаз уыдзысты бёлц-
цётты ёнцойдзинадён, – 
загъта Дзанайты Барис. 

«Дёллаг Зёрёмёг»-ы 
модернизацион куыстытё 
ёххёстгёнгёйё, специ-
алисттё уёлдай ёргом 
аздёхтой, фёндёгтыл ёх-
сёвыгон ёмё цавёрфён-
ды боныхъёды рёстёг 
дёр хорз чи зындзён, 
ахём бёрёггёнёнтём 
фёндагыл ёмё навига-
цимё дёр. Рухс дёттынц 
экрантё, фёндаггон ёмё 
фёзилёнтё амонён ны-
сантё. Уыдон фыццаг хатт 
фёзындысты паддзахадон 
арёныл.  
Ноджы ма уадзён пункт 

ифтонггонд ёрцыд ны-
рыккон техникё ёмё иф-
тонггарзёй. Уый фёрцы 
бёрёггонд цёудзысты 
хёдтулгётё, цёмёй, цы 
не ’мбёлы, ахём дзаума 
ласт ма ’рцёуа.

ХЪОЙБАЙТЫ Галинё,
къамтё систа 

Татьяна ШЕХОДАНОВА 

 Штабёй  

Уазёлттём цёттёдзинад
Цёрёнуатон -коммуналон 

хёдзарад, артаг ёмё энергети-
кёйы министрады уазёлттём 
цёттёдзинады штабы ёмбырды 
ёрдзырдтой, цёрёнуатон-ком-
муналон хёдзарад ёмё хъарм-
дёттыны энергетикон комплексы 
объектты уавёрыл. Ныхасы ар-
хайдтой фёрёзтёдёттёг органи-
зациты, «Ростехнадзор»-ы, рай-
онты бынёттон хиуынаффёйады 
разамынд.
Сёйрагдёр у бирёуёладзыгон 

хёдзёрттё уазёлттём бацёттё 
кёныны хъуыддаг. Айразмё РЦИ-
Аланийы Сёргълёууёг Сергей 
Меняйло уёлдай ёргом аздёхта 
хёдзёртты ныккёндтём, асин-
ты фёзтём, бёстыхёйтты сёр-
тём, мидёггаг инженерон хызтём. 
Дыууё азы размё министрад цы 
бардзырд сфидар кодта, уымё 
гёсгё фёзынд программё, фыст 
дзы ис къамисы уёнгты бартё, 
хёстё, бёрёггёнён куыстыты 
ёмгъуыдтё ёмё цёттёдзинады 
барёнтё.
Хёдзёрттё уазёлттём бацёт-

тё кёныны документтём аздёхтой 
ёргом, иугёр цавёрдёр аипдзи-
над фёзынд, уёд разамынддёт-
тёг организаци уыдёттё хъуамё 
аиуварс кёна ёмгъуыдмё гёсгё. 
Фёрёзтёдёттёг организациты 
цёттёдзинадмё гёсгё хъуамё 
Доны хёдзарад бацёттё кёна 

211 агдоны, хъармдёттён хыз-
ты хырыз хёйттё баива. Нырмё 
Дзёуджыхъёуы сцалцёг кодтой 
35 агдоны ёмё 9 аджы. Районты 
куыст цёуы агдётты ифтонггёрз-
тыл, ис фёстауёрцгонд фёрёзтё, 
сты ёфснайд.
Газы хёдзарады хётёлтё дёр 

ёвзарынц цёттёгёнён куыстытё, 
нырмё уал газы хётёлты 120 ки-
лометры сбёрёг кодтой. Хётёлты 
раззагдёр хайы 13 километры бын-

дуронёй цалцёггонд ёрцыдысты. 
Электрон-химион хъахъхъёнына-
ды станцётёй 9 сцалцёг кодтой, 
хъёуы ма уый бёрцмё базилын. 
Октябрыхъёуы фёрсты ёвёрынц 
газуадзён хётёлтё, бёрзонд ёл-
хъывдады газы хётёлтё хъёуёй 
ёддёдёр райсдзысты.
Республикёйы электрон тыхы 

комплекс дёр уазёлттём цёт-
тёгонд цёуы, нырмё уал 
«Севкавказэнерго»-йы специ-

алисттё расыгъдёг кодтой уёл-
дёфон тёлмыты 14 гектары. Ба-
ивтой телты 14,47 километры, 121 
цёджындзы фёфидардёр кодтой, 
сёвёрдтой 332 изоляторы. Штабы 
ёмбырды ёрныхас кодтой ёндёр 
ахсджиаг насантыл дёр.

Цёрёнуатон-коммуналон 
хёдзарад, артаг ёмё 

энергетикёйы министрады 
пресс-службё 

 Экологи  

Ахуыргёндтё 
бакуыстой

Ёнусты дёргъы Хуссар Ирыстоны цы зайёгой-
тё рёзы, уыдон лёмбынёгдёр базоныны тыххёй 
республикёмё ссыдысты ахуыргёндтё Мёскуыйё – 
Уёрёсейы наукёты академи, Никитскийы ботаникон 
дыргъдон ёмё Цёгат Ирыстоны паддзахадон универ-
ситетёй.
Цёгат Ирыстоны пад-

дзахадон университеты 
биоэкологи ёмё молеку-
лярон-генетикон системё-
ты кафедрёйы кусджытё 
мёскуыйаг ахуыргёндти-
мё алывёрсыг иртасён 
куыстытё кодтой, Цёгат 
Кавказы зёххыл цы зайё-
гойты къордтё ис, уыдони-
мё.
Хуссар Ирыстоны пад-

дзахадон университеты на-
укон кусджытё ёмё ад-

министрацийы ёххуысёй, 
экспедицийы уёнгтён ён-
тыстджын архайдён уыдис 
ёппёт уавёртё дёр. Бы-
дырон куыстыты рёстёг 
специалисттё сбёлвырд 
кодтой Ерман ёмё Чъимас-
доны кёмтты бёрзонд хёх-
ты экосистемёйы геобота-
никон ёмё флористикон 
хицёндзинёдтё. Денджы-
зы ёмвёзадёй 1500-2500 
метры бёрзонддёр 
бынёттё басгёрстой. Уёл-

дайдёр ахуыргёндтё се 
’ргом аздёхтой биологон 
иртёстытём. Уырдём ба-
хаудысты, Кавказён стыр 
наукон хёзнайыл нымад чи 
сты, хъуынайы уыцы хуызтё.
Ахуыргёндтё разыйё 

баззадысты – сё къухы 
бафтыд стыр наукон ёрмёг 
сёмбырд кёнын. Хёстёг-
дёр фёззёг – зымёджы 
мёйты сём каст ёрцёу-
дзён. Цы хатдзёгтё скё-
ной экспедицийы уёнг-
тё сё архайдёй, уыдон 
мыхуыргонд ёрцёудзысты 
наукон рауагъды.

ЦИПУ-йы 
пресс-службё

 Цёстдард  

Фёндаджы уавёр 
рабёрёг кодтой

Уёрёсейы Ёнёнхъёлёджы уавёрты министрады 
сёйраг цёгатирыстойнаг управленийы специалисттё 
фёндаггон ёмё ёрдзхъахъхъёнёг ведомствёты ми-
нёвёрттимё иумё Ручъы ёфцёджы фёндаджы уавёр 
сбёлвырд кодтой.
Бынаты иртасынады фёр-

цы уыд Уёрёсе Фёскав-
казимё бёттёг ахсджиаг 
фёндаджы геологион уавёр 
рабёрёг кёныны фадат. 
Къамисы ёмбырды архайд-
той федералон кусёндон 
«Федералон автомобилон 
фёндёгтё «Кавказ»-ы цё-
гатирыстойнаг управлени»-
йы, нё регионы Ёрдзон 
авналёнтё ёмё эколо-
гийы министрады, бёстёйы 
Ёнёнхъёлёджы уавёрты 
министрады сёйраг цёгат-
ирыстойнаг управленийы 
кусджытё, стёй ёнёххёст 
бёрнондзинады ёхсёнад 
«Севосгеомониторинг»-ы 
специалисттё.
Зёйты рацыдёй ёмё 

ивылд донёй уёлдай тёс-
сагдёр кёмён у, бынаты 
иртасынады фёрцы фён-
даджы ахём хёйттё бёл-
вырдгонд ёрцыдысты. 
Тёссагдзинады ёппёт 
иртёстгонд бынёттё опе-
ративон картётём ба-
хёсдзысты, ёвёстиатон 
службёты специалисттё 
ацы картётёй куыд пай-
да кёной, афтё (амынд 
хъуыддаджы фёрцы уыдзён 
тёссагдзинёдты тыххёй 
хабёрттё адёмён рагацау 
хъусын кёныны фадат).
Ручъы ёфцёджы фёндаг 

раздёрау нымад у уёл-
дай тёссагдёр фёндагыл. 
Зёйты рацыды аххосёй 
фёндаг арёх ёхгёд ёрцё-
уы. Специалистты ныхасмё 
гёсгё, фыдбылызтёй хёд-

тулгёскъёрджыты бахизы-
ны фадат цёмёй уа, уый 
тыххёй фёндаг рёстёгмё 
сёхгёныны фёдыл уынаф-
фё рагацау рахёссынц. Уа-
вёр куы банывыл вёййы, 
уёд фёндаджы уёлцъар 
расыгъдёг кёнын ёмё 
фыдбылызы фёстиуджытё 
аиуварс кёныны фёдыл 
куыстытё ёххёстгонд ёр-
цёуынц.
Цёстдарён куысты бё-

рёггёнёнты тыххёй дзур-
гёйё, амынд сёйраг цё-
гатирыстойнаг управленийы 
хицауы хёстё рёстёгмё 
ёххёстгёнёг Сергей Ве-
ретенников зёгъы:

– Ручъы ёфцёджы фён-
даджы ёдасдзинад нымад у 

нё иумёйаг хёсыл. Рёстё-
гёй-рёстёгмё цёстдарён 
куыст ёххёст кёнгёйё, 
фыдбылызтёй адёмы ба-
хизыны фадат вёййы. Нё 
оперативон службётё 

фёндаджы тёссаг хёйтты 
картёйё арёхстджынёй 
пайда кёнынц. Хёдтулгё-
скъёрджытё тёссаг уавёр-
тёй сёхи цёмёй бахизой, 
уый тыххёй сын фёдзёх-
сём боныхъёды рагагъом-
мё бёрёггёнёнтимё 
рагацау базонгё уёвын. 
Фыдбылызы амынёт суё-
выны бёсты адёймаг цауд 
боныхъёды фёудмё бан-
хъёлмё кёсёд.

УФ-йы 
Ёнёнхъёлёджы 

уавёрты министрады 
сёйраг цёгатирыстойнаг 

управленийы  
пресс-службё

 Рохён ёвгъау  

Ёнёнхъёлёджы 
фембёлд

Ирон адём сёрбёрзонд сты сё хъёбатыр лёп-
путёй, арёх феппёлём, Фыдыбёстёйы Стыр 
хёсты, нё нымёцмё гёсгё, махёй фылдёр хъёба-
тыртё кёй никёмё уыдис, уымёй. Фёлё уёд, Хуссар 
Ирыстон ёмё Гуырдзыстоны районтёй хёстмё чи ацыд, 
уыдоны кой ничи ракёны. Уыдон та тынг бирё сты. 
Гуырдзыстоны алы районы дёр уыди цалдёргай ирон 
хъёутё, ёмё сё мингай лёппутё фёцыди хёстмё.  
Сё фылдёр баззадысты тохы быдыры, фёлё нымад 
ёрцыдысты гуырдзиаг ёмбёстёгтыл, кёд Цёдис иу 
уыдис, уёддёр. 
Ёрмёст нё бинонтёй 

ёртёйё фёмард сты 
уым: мё мадён йё фыд, 
фыдыфсымёр ёмё йё 
мадыфсымёр. Цы бирё 
ирон лёппутё хёцыд 
Гуырдзыстоны номёй, 
уыдонёй, кёмдёр иуты 
йеддёмё, ирон хёстонты 
номхыгъдтём хаст ничи 
'рцыди, ёндёр нё хъё-
батырты номхыгъд уыдаид 
бирё уёрёхдёр. 
Фёлё, хъыгагён, уы-

доны тыххёй бёлвырд 
бёрёггёнёнтё ссарын 
фёзын ис, уыцы фёлтёр 
аивгъуыдтой, кёд ма уы-
доны тыххёй Гуырдзысто-
ны архивты исты уа, ён-
дёр.  Ёз цы цауы тыххёй 
радзурынмё хъавын, уый 
ёрцыди ёстайём азты 
кёрон Къахеты, Арешпе-
раны хъёуы. 
Уёд Хабаровскёй ацы 

хъёумё иу бинонтём 
ёрцыди уазджытё. Дар-
дёй ёрцёугё уазджы-
тё фыццаг хатт уыдысты 
Къахеты, ёмё сыл цин 
кодтой, рахон-бахон сё 
кодтой. Уазджытёй иу уыд 
хёсты ветеран Влади-
мир Буланцев. Иухатт 
хъёуы уыд чындзёх-
сёв, ёмё уазджыты дёр 
ёрбахуыдтой, цёмёй 
сёхи дёр аирхёфсой, 
не 'гъдёуттё дёр нын 
феной. Иуафон Булан-
цев иуварс слёууыд ёмё 
нымдзаст ацы хъёуы цё-
рёг Джиоты Георгимё, 
стёй нал ныббыхсыд, ба-
цыд ёмё йё бафарста йё 
ном ёмё мыггагёй. Куы 
йын сё загъта, уёд ыл уый 
йёхи баппёрста ёмё йё 
кёуынёй нал ёнцад. 
Куыд рабёрёг, афтё-

мёй хабаровскаг уырыс-
саг лёппу ёмё къахеттаг 
ирон лёппу иумё фёцы-
дысты тохы фёндёгтыл, 
знагёй сёрибар кодтой 
Керчь ёмё 45 азы фёстё 
ёнёнхъёлёджы Гуыр-
дзыстоны кёйдёр чындз-
ёхсёвы фембёлдысты. 
Ёрхъуыды йё кодта Геор-
ги дёр. Дыууё хёствёл-
лад зёронды кёрёдзи-
йыл ныттыхстысты ёмё 
сё цёссыг нал урёдтой. 
Чындзёхсёвы адём сыл 
ёрёмбырд сты, хъуыддаг 
куы бамбёрстой, уёд уы-
дон дёр семё куыдтой.
Ёз мёхёдёг дёр уыцы 

рёстёджы уым уыдтён, 
хорз уыдаид уыдоны къам 
иумё сисын, сё хёстон 
фёндёгтёй сё бафёр-
сын, фёлё уёд уыдёттыл 
уыйас нёма хъуыды код-

тон. Стёй уёд цёй теле-
фонтё уыд, къамисджы-
тё дёр афтё арёх нё 
уыдысты, ёмё уый къу-
хы нё бафтыди. Буланцев 
цалынмё Къахеты уыди, 
уёдмё дыууё лёджы 
алы бон дёр ёмбёлдыс-
ты, сё хёстон хабёрттё 
дзурынёй-иу нал ёфсёс-
тысты.
Хъыгагён, Владимир Бу-

ланцевы хёстон хабёрт-
тёй ницы базонын бафтыд 
мё къухы, фёлё Джиоты 
Георги хёсты фёстё кад 
ёмё радёй фёкуыста 
Арешпераны астёуккаг 
скъолайы уырыссаг ёв-
заг ёмё литературёйы 
ахуыргёнёгёй. Уыд бирё 
хёрзиуджыты хицау. 
Хёсты фёндёгтыл фё-
цыд суанг Берлинмё 
ёмё архайдта Мёс-
куыйы Уёлахизы парады 
24 июны 1945 азы. Парады 
рёстёджы дёр ыл ёр-
цыди ёхсызгон цау. Уым 
бынтон ёнёнхъёлёджы 
фембёлд йё фыдыфсы-
мёры лёппу, хёсты ве-
теран Джиоты Къостаимё. 
Уёды онг сё сё хёстон 
фёндёгтё фёхицён 
кодтой, ёмё цалдёр азы 
фёстё Мёскуыйы Сырх 
фёзы фембёлдысты. 
Джиоты стыр мыггагёй 

хёсты чи архайдта ёмё 
фёмард, уыдоны тыххёй 
бёрёггёнёнтё ёрём-
бырд кодтой ёмё сё 
бахастой иумёйаг ём-
бырдгондмё «Зёххыл цы 
стырдёр тох ёрцыд, гъе 
уым ирон туг дёр нык-
калд», зёгъгё, уыцы чи-
ныгмё. Уым Георгийы 
тыххёй фыссынц: «28 
января 1944 года во вре-
мя боев за Керчь первым 
ворвался в оборонитель-
ные укрепления против-
ника, лично уничтожив из 
автомата 8 гитлеровцев. 
Когда роту остановил вра-
жеский пулемет, скрытно 

подобрался к огневой точ-
ке и забросал расчет гра-
натами. В другом месте 
мешал продвижению руч-
ной пулемет противника. 
Джиоев подобрался к его 
расчету и ножом уничто-
жил 2 гитлеровцев, тем са-
мым дал возможность про-
движению вперед роте. В 
этом бою тов. Джиоев был 
ранен».

Бирё хъёбатырдзи-
нёдтё равдыста хистёр 
сержант Джиоты Георги 
Хъырым, Керчь сёрибар 
кёнгёйё ёмё Берлин 
райсыны рёстёг. Ёмё 
йын паддзахад дёр аргъ 
скодта йё ныфсджын ба-
вёрдён Уёлахизмё. Хор-
зёхджын ёрцыд Фыды-
бёстёйы Стыр хёсты 1-аг 
къёпхёны орденёй, дыу-
уё хатты – 2-аг къёпхёны 
ордентёй, Намысы,  Сырх 
Стъалыйы ордентёй ёмё 
ёндёртёй. Фёлё Геор-
гийён ёппёты  зынаргъ-
дёр уыд Сталины писмо: 

«Джиоеву Георгию Та-
диозовичу. Дорогой то-
варищ! Вам объявлена 
благодарность за отлич-
ные боевые действия при 
прорыве обороны немцев 
на западном берегу Вис-
лы и за участие в боях 
при вторжении в пределы 
Бранденбургской провин-
ции. Желаю Вам новых 
боевых успехов в дости-
жении полной победы над 
врагом. 
Тов. И.В.Сталин
31 января, 1945 г.»

Писмойы ма уыд ёндёр 
ныхёстё дёр, фёлё сыл, 
хъыгагён, рёстёг йё 
фёд ныууагъта, фыстытён 
равзарён нал ис.
Джиойы-фыртён хёсты 

фёстё йё документтё 
ракуырдта Мёскуыйы ёф-
сёддон разамынд Сове-
тон Цёдисы Хъёбатыры 
ном ын раттыны тыххёй, 
фёлё йын, цыдёр аххо-
сёгтём гёсгё, лёвёрд 
нал ёрцыд.
Ахём ёхсызгон, бын-

тон ёнёнхъёлёджы 
фембёлд рауад дыу-
уё зёронд, тохвёллад 
хёстонён. Рухсаг уёнт сё 
дыууё дёр!

ДЖУСОЙТЫ Нинё

 Партион архайд  

Регионалон уёлахиздзаутён – 
хёрзиуджытё 

Политикон парти «Иугонд Уёрёсе» хёрзиу-
джытё кёмён ратта, «Уёлахизы диктант»-ы уыцы 
регионалон уёлахиздзауты ‘хсён сты фондз цёгат-
ирыстойнаджы.

Партион проект «Истори-
он номарён»-мё цёстда-
рёг Фуад Кязымов раз-
дзогты схорзёхджын кодта 

дипломтё ёмё историон 
темёйыл чингуытёй.

– «Уёлахизы диктант»-ы 
фёрцы нё фыдёлты 
нёмттё ёмё нё цыт-
джын бёстёйы ахсджиаг 
историон цаутё кёй нё 
рох кёнём, уыцы ёууёл 
нымайын ахсджиагыл. «Иу-
гонд Уёрёсе»-йы Адё-
мон программё историон 
номарёнмё здахы стыр 
ёргом. Дзыллётё иумё-
йаг историон бынтё цё-
мёй ма рох кёной, пар-
тион проект уымён ахъаз 
кёны. Ёрвылаз акцийы 
архайджыты нымёц цё-
мёй фылдёр кёна, уый 
тыххёй ацы куыст дард-
дёр ёххёст кёндзыстём, 
– загъта хицауы бынатах-
сёг адёймаг.
Уё зёрдыл уын лёууын 

кёнём: 24 апрелы «Иу-
гонд Уёрёсе»-йы дунеон 
патриотон акци «Уёлахизы 

диктант» ацыд ёстём хатт. 
Таурёгъон ёфсёддон 
разамонёг, Советон Цё-
дисы маршёл Георгий Жу-
ковы райгуырдыл 130 азы 
кёй сёххёст, акци уый ка-
дён сарёзтой. Диктанты 
хёслёвёрдтём хаудтой 
иннё советон ёфсёддон 
разамонджытё ёмё ацы 
аз ёрцёуёг юбилейтём 
бардарёг фарстытё дёр. 
Хицён къорд фарсты баст 
уыдысты сёрмагонд ёф-
сёддон операцийы темё-
имё.
Историон текст ныффыс-

сынён Цёгат Ирыстоны 
сарёзтой 211 бынаты. Ак-
цийы архайдтой нё регио-
ны цёрёг авд мин адёй-
магёй фылдёр.

ТУРГИТЫ Мёдинё

 Ахуырад  

Хъёууон хёдзарады 
фидёны специалисттё

Беслёны 3-ём 
астёуккаг скъолайы 
аграрон къабазмё стыр 
ёргом здахынц. 8-ём 
кълас у ёцёг агрокълас! 
Ам ахуырдзаутё ёрмёст 
партётыл нё бадынц, 
фёлё архайынц хъёу-
уон хёдзарады куыстыты 
ёмё афтёмёй, фидёны 
сё чи бахъёудзён, ахём 
зонындзинёдтё райсынц.
Чызджытё ёмё лёппу-

тё мыггёгтёй ёрзайын 
кёнынц садзёнтё (рас-
садё) ёмё сём дарддёр 
дёр сёхёдёг зилынц, 
ома райдай мыггаг бай-
тауынёй ёмё тыллёг 
сёмбырд кёнынёй фёу. 
Скъолайы фёзуаты ис 
хъёрмуат, уым ёрзайын 
кёнынц халсартё ёмё 
дидинджытё, уыимё, тыл-
лёг ёрзайын кёныны ны-
рыккон технологитё ёмё 
хъёууон хёдзарады бын-
дуримё зонгё кёнынц.
Агрокъласы ахуыр-

дзаутё, 2026 азы мар-
тъийы Хёххон агра-
рон университет ёмё 
“Госсорткомиссия”-йы 
РЦИ-Аланийы дёлхайа-
димё ёмгуыстады ёр-
тёфарсон бадзырд ба-
фысгёйё, хъазуатонёй 
архайын райдыдтой ирта-
сён куысты.
Дёлхайады разамонёг 

Ёгъуызарты Фиолетё, 
Кировы районы сортгай 
кёнён (сортировочный) 
хайады хицау Баситы Фа-
тимё ёмё агрокъласы 
разамонджытё Магкаты 

Людмилё ёмё Томай-
ты Мёдинё сё сёргъы, 
афтёмёй скъолайы раз 
зёххыл сарёзтой картоф 
ёмё ёхсынёны сорттё 
иртасён фёлтёрёнтё. 
Куыстытё арёзт цёуынц, 
сорттё иртасён паддзаха-
дон методикёйыл ёнцой 
кёнгёйё. Скъоладзаутём 
ис стыр цымыдисдзинад 
иртасён куыстмё, ёмё 
сёрды фёлладуадзён 
рёстёджы дёр лёмбы-
нёг кёсынц сё тауёнтём, 
афёдзы бёрёггёнён-
тём гёсгё та бацёттё 
кёндзысты сё проекттё.

«Ацы аз не скъола хаст 
ёрцыд технологон раз-
мёцыд сифтонг кёныны 
национ проект «Хёлцадон 
ёдасдзинады технологон 
ёфсисад»-ы федералон 
проект «Агропромышлен-
нон къабазы кадртё»-м, 
ёмё уый руаджы рёз-
дзысты агрокълёстё, 
хуыздёр кёндзён сё ма-
териалон-техникон базё, 
скъоладзаутё разёнгар-
дёй архайдзысты нырык-
кон ахуырадон хъёппё-
ристы», – зёгъы скъолайы 
директор Хъантемыраты 
Еленё.

 Ахём проекттё скъо-
ладзаутём ёвзёрын 
кёнынц куысты арёхст-
дзинад, экологон хъуыды-
кёнынад, бёрнондзинад 
ёмё цымыдисдзинад аг-
ропромышленнон къабазы 
дёсныйёдтём.

ГАПБАТЫ Алетё

 Ёхсёнад  

Ёрхатыдысты тыхстаг курдиёттимё
Дзёуджыхъёуы бынёттон хиуынаффёйады 
администрацийы сёргълёууёг МИЛДЗЫХТЫ 
Вячеслав фембёлд горёты цёрджытимё. Уы-
дон Дзёуджыхъёуы мэрмё ёрхатыдысты хи 
фарстатимё, иумёйаг тыхстаг хъуыддёгтимё.
Ирыстойнаг уынджы 14 

«г»-йы хёдзары цёрёг 
Азизаты Земфирё рёгъ-
мё рахаста сывёллёттён 
турникеттё ёмё фёллад-
уадзён бынат саразыны, 
бирёуёладзыгон хёдза-
ры хырыз доны хётёлты 
хай баивыны курдиёттё. 

Милдзыхы-фырты ныхас-
мё гёсгё, тагъд бирёуё-
ладзыгон хёдзары тыхстаг 
фарстатё, йё алфамбы-
лайы фёрныгады хъуыд-
дёгтё конд ёрцёудзысты.
Йё сывёллон гуырцёй 

ёнёниздзинады цыбыр ав-
налёнтимё кёмён у, уыцы 

Табеккаты Вероникё 
куырдта йё фатер ын баи-
выны тыххёй. Нырмё кём 
цёры, уыцы хёдзар ны-
мад ёрцыд кёлёддзагыл. 
Куыд рабёрёг, афтёмёй 
уыцы хёдзар хаст ёрцыд, 
2030 азы декабрмё цёр-
джыты кёцёй раивдзысты, 
уыцы бирёуёладзыгон 
хёдзёртты уёрёсейаг 
хыгъдмё.
Ирина Потапенко ёрба-

цыд йё фатеры йын хицён 
хъармгёнён сёвёрыны 
курдиатимё. Уый тыххёй 
йё бахъёудзён документ-
ты хицён пакет бацёттё 
кёнын. Уымёй уёлдай, 
равзёрстой зёххы хёйт-
тё радих кёныны, амал-
хъомадон архайды тыххёй 
ёххуыс райсыны, цёрён-
уёттё балхёныны тых-
хёй программё «Ёрыгон 
бинонтё»-мё гёсгё суб-
сидитё райсыны тыххёй 
фарстатё.
Ёппёт ёрбацёуёг адём 

райстой дзуаппытё, хъуыд-
даг банывыл кёныны уы-
наффётё.

Дзёуджыхъёуы 
бынёттон 

хиуынаффёйады 
администрацийы 
пресс-службё

 Фыссынц «Рёстдзинад»-мё  

Уарзон сты ёрыгон 
бонтё

Цымё абон та ёры-
гон чызджытё ёмё 
лёппутё куыд ёмё 

кём зонгё кёнынц? Ахём 
фарста арёх раттын мё-
химё. Ёрёджы та радио 
«Алани»-йы уылёнтыл дёр 
раттой ахём фарста сё 
хъусджытём. Алчидёр йё 
хъуыдытё, йё адджын мы-
синёгтё дзырдта. Алы 
фёлтёрён дёр уарзон сты 
йе ‘рыгон бонтё. Ницёимё 
ис абарён уыцы хъёлдзёг, 
ёнёмёт рёстёгён. Дё 
азты бёрзёндёй куы акё-
сай, уёд ирдёй цёстытыл 
ауайынц.
Мах стём советон 

рёстёджы фёсивёд, пад-
дзахад алцыдёр кодта, 
цёмёй сахуыр кёнём, 
дёсныйад райсём, ёгуыст 
адёймаг искуы иу уыдис 
не ’хсён. Дзёуджыхъёуы 
уыдис цалдёр кинотеатры – 
«Октябрь», «Дружба», «Роди-
на», «Комсомолец», уыимё, 
алы завод ёмё фабрикё-
йён дёр уыдис йёхи кино-
зал. Хъёуты цёрёг фёси-
вёд бырстой Культурёйы 
хёдзёрттём, кафынмё, за-
рынмё, фёндырёй цёгъ-
дынмё. Афтё-иу, хъазты 
фёзы чызджытё ёмё лёп-
путё зонгё кодтой, ёмё-
иу чындзёхсёвтё сарёх 
сты. Кинотём дёр тынг 
цыдысты ёрыгёттё, теа-

труарзджытё уыдыстём иу-
уылдёр. Киноаразджытё-иу 
дзы бавёрдтой арф хъуыды, 
ахуыр нё кодтой кёрё-
дзийы уарзыныл, аргъ 
кёныныл. Фёсивёды 
къордтё-иу йё сюжетыл 
сё хъуыдытё, се ‘нкъарён-
тё дзырдтой. Студент, ку-
сёг, колхозон – алкёмён 
дёр йё гёнёнтё амыдтой 
йё уарзон чызджы кафемё 
ахонын, уым сёлдёг, цай 
кёнё къофи иумё саходын. 
Афтё зонгё кодтой.
Уёдё-иу нё лёппутё 

ёфсадмё куы цыдысты, 
уёд-иу сё фёндараст код-
там, фёндырдзагъд, зард, 
кафтимё. Уый лёгдзина-
дыл нымад уыдис. Чи зыд-
та уёд наркотиктё, стёй 
бирё ёбуалгъ хъуыддёгтё, 
«перестройкё» йемё кёй 
ёрбахаста нё бёстёйён, 
уыдон.
Сёхи бакуыстёй адём 

цардысты хорз, сё фидён 
сём рёсугъд ёмё ныфс-
джынёй зындис, чындзхас-
ты фёсивёдёй алчидёр 
архайдта йё арёхстдзинад 
равдисынмё, фынгтыл аба-
дынмё нё тагъд кодтой. 
Хъёлдзёг хъазт-иу суанг 
изёрмё хъуыстис.
Мах студенттё уыдыстём, 

нё стипенди та 25-30 сомы 
уыдис, ме ’мбёлттимё иу 
бинонтау цыдыстём кино-

тём. Ныр дёр куы амбё-
лём, уёд, цыма, раздёрау 
хотё ёмё ёфсымёртё 
стём, афтё фёцин кёнём, 
ёрымысём ёрыгон бонтё.
Ёрёджы, медакадемийы 

чи ахуыр кёны, ахём чыз-
джы афарстон мё зонгёйё, 
ёмкурсонтё сты, уый 
фехъуыстон. Диссаг мём 
куыд нё фёкаст, куы мын 
загъта, се ’ппёты кёй нё 
зоны, уый. Адём кёрё-
дзийё адард сты, уазал 
цёстёй кёсынц, алчидёр 
йёхи царды куыст кёны. 
Ёмё уыцы ахастдзинёдтё 
арёхёй-арёхдёр кёнынц.
Ёмё уым паддзахады ах-

хосёгтё дёр ис, цы культу-
рё хёссынц нё фёсивё-
ды размё? Уырны уё, уый 
ёмё Америкёйы бон изёр-
мё ёвдисынц уёрёсейаг 
кинотё, хъусынц уырыссаг 
зарджытём?
Кём сты нё раздёры 

зёрдёхёлар кинонывтё 
ёмё мультфильмтё, адём 
кёй уарзтой, уыцы музы-
кё ёмё зарджытё? Экра-
ныл арёх ёвдисынц, хёлд, 
знёт, тугкалд кём ис, ахём 
кинонывтё. Ёвёццёгён, 
абоны фёсивёдмё мё 
мысинёгтё аргъау фёкёс-
дзысты, фёлё у ёцёгдзи-
над.

УАЛЫТЫ Шурё,
Хуымёллёг

ДЖИОТЫ ДЖИОТЫ ГеоргиГеорги Владимир Владимир БУЛАНЦЕВБУЛАНЦЕВ

 Ирон фарн  

Хуыцаумё кувын – 
удсыгъдёггёнён

1100 азы сёххёст, нё фыдёлтё, алантё чырыстон дин исын куы райдыдтой, 
ууыл. Уый уыд 917 азы, Цёгат Кавказы ма нё фыдёлтё Зеленчукёй Дагеста-
ны арёнтём зёххы тыгъдады куы цардысты, уёд. Йё тёваг сём хастой визан-
тиаг чырыстон дины кусджытё. Ёмё сём византиаг арёзтадон уагыл аразын 
райдыдтой аргъуантё. Абоны Хъёрёсе-Черкесты Республикёйы ёрмёст Ар-
хызы (Ёрвхуыз) комы уыдонёй ис ёртё аргъуаны. Цёугёдон Архызы иннё 
фарс цёхгёр хохы фахсыл та — аланты байбын ингёнтё. Уыцы фахсыл егъау 
къёй-къулгондыл цалдёр азы размё археологтё раргом кодтой Чырыстийы 
уазныв. Ёмё йё ныммыхуыр кодтой Уёрёсейы сёйраг газеттё.
Ахуыргёндтё куыд зёгъынц, афтёмёй амы горёт уыцы рёстёг уёды Пари-

жёй стырдёр уыд. Ардыгёй чырыстон дин парахатгонд цыд ёппёт Аланысто-
ныл дёр, ёввахс рётты цёрджытёй кёй фёндыд, уыдон ацы аргъуантём цы-
дысты сёхиуыл дзуарёфтауынмё. Амы дины кусджытён фидар бастдзинёдтё 
уыд Византийы сёйраг горёт Константинополимё (ныры Стамбул).

Аргъуантё арёзт цыд 
ёрмёст ацы комы нё, 
фёлё Аланыстоны ён-
дёр рётты дёр. Махмё 
дзы цы ‘рхёццё, уыдо-
нёй у Лабёйы (Къоста-
йыхъёу) сёрмё Суаны ар-
гъуан. Алы аз дёр 6 майы 
йё быны сбёрёг кёнынц 
Уасджеорджийы райгуы-
рён бон. Ёмё канд ирон 
адём нё, фёлё амы зыл-
ды цёрёг иннё адёмтё 
дёр. Ёрбацёуынц ём 
Стъараполы ёмё Красно-
дары крайты алы горёттё 
ёмё хъёутёй дёр.
Аланты аргъуантёй иу та 

ацы зёххыл ис Тебердайы. 
Хуыйны Сентины аргъуан. 
Уым цалдёр азы размё 
кодтой археологон ёмё 
реставрацион куыстытё. 
Уый фёдыл газет «Труд» 
фыста: «При подготовке к 
реставрации византийских 
фресок на сводах Сентин-
ского храма они обнару-
жили дату его постройки, 
прочитав полуистлевшие 
греческие письмена. Древ-
нейший храм на террито-
рии России освящен и на-
чал  действовать 2 апреля 
967 года». Уырыс чырыс-
тон дин райстой 988 азы, 
алантёй 70 азы фёстё-
дёр.
Аланты аргъуантё — 

Сентины, Суаны ёмё 
Дёллаг Архызы ёртё чы-
рыстон аргъуаны — сё ра-
гондзинадёй, сё архитек-
турёйё сёхимё рагёй 
здахынц ахуыргонд архе-
ологты, историкты, дины 
кусджыты, туристты, суанг 
фёсарёйнаг алы бёстё-
тёй дёр.
Чырыстон дин ирон 

адёмён ёцёгёлон ни-

куы уыд. Нё рагфыдёл-
тём ёй ёппёты фыццаг 
ёрбахаста Чырыстийы 
12 апостолты фыццагдёр 
Андрей (Первозван-
ный).  Уый тыххёй 
загъд ис 1891 азы Мёс-
куыйы уагъд «Библейская    
энциклопедия»-йы. 2008 
азы Санкт-Петербурджы 
уагъд чиныг «Православие. 
Полная энциклопедия»-йы 
та фыст ис: «Симон (Петр) 
и брат его Андрей — га-
лилейские рыбаки. Петр 
потом станет первым из 
апостолов и мученически 
умрет в Риме, а Андрей 
(Первозванный) будет 
проповедовать в Скифии 
и на Кавказе». Уый — нё 
азнымады ёртынём азты 
скифтё ёмё сёрмётты 
фёстё алантё куы фё-
зындысты, уёд. Уыдон та 
цардысты Хъырым ёмё 
Цёгат Кавказы.
Уёд чырыстон дин не 

‘рфидар нё фыдёл-
тё – алантём. Цымё 
цёуылнё? Уымён ёмё 
сын цы дины хорздзи-
нёдтё амыдтой, ахёмтё 
уыдис сёхи ариаг дины 
дёр. Иу Хуыцаумё ку-
вын, адёмтё иууылдёр 
иу Хуыцауы сфёлдыст 
кёй сты, ёмхуызон сё 
кёй уарзы, хъулон хъё-
булау дзы  кёйдёр фыл-
дёр кёй нё уарзы, хорз 
ёмё сё ёвзёрёй кёй не 
‘взары. Фёлё, се ‘хсён 
ёвзёртё куы фёзыны, 
уёд ын уый мётаг кёй 
свёййы ёмё ёдзухдёр 
рёстдзинадыл, ёмсёр-
дзинадыл архайёг адёмы 
фарс кёй у. Уыцы хъуы-
дытё ёмё ёнкъарёнтыл 
та Чырыстийы бафтыдта, 

англисаг, немыцаг ёмё 
францусаг ахуыргёндтё 
куыд зёгъынц, афтёмёй 
Заратустрёйы динон кон-
цепциимё куы базонгё, 
уёд уый. Уый уёд сагъёс 
кодта, йёхёдёг араме-
йаг кёй уыд, уымё гёсгё 
дзуттёгты динамонджытё, 
фарисейтё сёхи Хуыцауы 
ёвзёрст адёмыл цёмён 
нымайынц, ууыл.
Мах, ирёттё, ирай-

наг адём кёй стём, уый 
дызёрдыггаг никёмён-
уал у. Заратустрё та уыд, 
ирайнаг адёмты динон 
уырнынад чи ‘рбёстон, 
бабиноныг кодта, Хуыца-
уы комытёф кёмё хёц-
цё кодта, уыцы сыгъдёг 
уд. Ёмё, кёй зёгъын ёй 
хъёуы, уый ёнцой кодта 
ариаг динон уырнынады 
бындуртыл. Ариёгтё та 
ирайнёгтё кёй уыдысты, 
уыцы хъуыдыйы рёстдзи-
над дёр дунейы бирё 
зындгонд ахуыргёндтё 
сфидар кодтой. 2007 азы 
Мёскуыйы джиппы рацыд 
англисаг зындгонд ахуыр-
гонд Гордон Чайлды чиныг 
«Арийцы». Основатели ев-
ропейской цивилизации». 
Уым 13-14 фёрсты фыс-
сы: «Весьма возможно, 
что иранец Зороастр (За-
ратустрё) оказал влияние 
даже на еврейских про-
роков в плане восприятия 
ими идеи божественности, 
которая развилась от не-
ких племенных воззрений, 
а также в распространении 
идеи определенного миро-
порядка, в котором прави-
ли персонифицированные 
силы природы, или духи. 
Со всей определенностью 
можно утверждать, что 

концепция Божественного 
Закона или Космического 
Порядка связана с первы-
ми ариями, которые поя-
вились на страницах исто-
рии примерно 3500 лет 
назад. Даже самые первые 
арии уже поклонялись, по 
крайней мере, одному, бо-
жеству, Небесному Отцу...”
Хуыздёр ма куыд ис 

зёгъён, ирон адём ирай-
наг ёмё ариаг адёмтёй 
кёй сты, уый тыххёй. Мах 
дёр Стыр Хуыцауы хо-
нём нё Фыд ёмё дзы 
тёрсгё нё кёнём (йё 
фыдёй чи тёрсы — йёхи 
хорз чи нё дары, уый), 
фёлё йын табу кёнём, 
кувём ём. Нымд дзы кё-
нём ёмё нёхи хъахъ-
хъёнём фёрёдийынёй. 
Рёдыд чи ‘руадзы, уый та 
дзы кувёндоны бын, йё 
зонгуытыл лёугёйё, ха-
тыр ракуры. Кувём ём 
курёгау, мыййаг, куы фё-
рёдийём, уёд нын ёй 
ёнёзонёджы хатыр ба-
кён, зёгъгё.
Ирёттё ирайнаг адём 

кёй сты, ариёгтё та ирай-
нёгтё кёй уыдысты, уый 
дёр дызёрдыггаг нал у. 
Ахуыргёндтё йё сё нау-
кон куыстыты сфидар код-
той, дёнцёгтё, бындур-
тё ссардтой сё иртасён 
хъуыдыйён. Гитлер ёмё 
йё алыварс фашистон ёр-
донгты дёр фёндыд, ари-
ёгтё куы уыдаиккой, уый. 
Фёлё фёндонёй ницы 
уайы, бындур ын куы нё 
уа, уёд. Ариаг ном сыл не 
сбадт. Уый нё, фёлё ма 
ариёгты герб-свастикё 
фёчъизи кодтой, дунейы 
цёрёг адёмён ёй фенад 
кодтой.
Уёлдёр куыд загъ-

тон, афтёмёй чырыстон 
дин ирёттён ёцёгёлон 
нёу. Уымёй ирон адём 
иу дины ныхмё дёр не  
сты. Алы дин дёр рав-
зёрд адёмы зёрдё ёмё 
зондахасты хорздзина-
дёй, адёмы пайдайён, 
сё иудзинад ёмё кёрё-
дзийы ёмбарындзинадён. 
Рёстзёрдё адёймёгтё 
дины фёрцы адёмы ён-
гомдзинадыл архайынц, 
цёмёй сын царды зын-
дзинёдты сёрты иумё 
ёмдыхёй ахизын ёнцон-
дёр уа. Фыдзондыл хёст 
чи у, уыдоны къухы та  
свёййы адёмты кёрё-
дзийыл ардауыны хотых.
Дин адёмы ёнгом 

кёны. Уырысён чырыс-
тон дин куы нё уыдаид, 
уёд сын абон ахём стыр 
паддзахад нё уаид. Нё 
фыдёлтё, алантё дёр 
чырыстон динмё се ‘ргом 
хуымётёджы нё аздёх-
той. Фёлё сё хъысмёт 
ёндёр рауад — тётёры 
ёрдонгтё сё бындзагъд 
ныккодтаиккой, нё хёхтё 
нё куы нё бахъахъхъёдта-
иккой, уёд. Цёгат Кавка-
зы быдырты ма баззадыс-
ты сё аргъуантё. Уыдон 
ёвдисён сты, чырыстон 
дин сын ёцёгёлон кёй 
нё уыд, уымён.

ЦГЪОЙТЫ  Хазбийы
чиныг «Ирон ёвзаг у 

нё истори ёвдисёг, нё 
фидён аразёг»-ёй

«Рёстдзинад»-ы 
мёсыгамайджытё 

Ацы рубрикёйы бынмё нырёй фёстёмё мыхуыр кёндзыстём, алы рёстёджыты редакцийы 
чи куыста, 103 азы цы ирон газетыл цёуы ёмё, дугты сёрты чи ахызт, уым алы рёстёджыты чи 
фёкуыста, йё фарныл ын фарн чи ‘фтыдта, дёсгай азты дёргъы йын иузёрдион лёггад чи фёкодта, 
уыцы адёймёгты къамтё. Уыдон ирон аив дзырдён цы лёггад бакодтой ёмё, газеты куыст куыд 
бирё уарзтой, дысвёлдёхтёй дзы цы удуёлдай куыст фёкодтой, уымёй сё нёмттё бахастой канд 
ирон журналистикёйы историмё нё, фёлё ирон адёмы историмё. Ёмё сын уымё гёсгё сё нёмт-
тё рохгёнён нёй, хъуамё цёрой ёнустём.  
Ацы къамы уынут (галиуырдыгёй рахизырдём) газеты уацхёсджытё Хуытъинаты Махарбеджы, 

Хъантемыраты Сосланы, редакторы хёдивёг Фидараты Георгийы, «Рёстдзинад»-ы радон номырыл 
кусгёйё. 
Къам ист ёрцыд 1943 азы.

 Юбилей  

Ёнцон фёндёгтё 
никуы агуырдтай

Йё цардёй ивгъуыд ёмё фидён чи бабаста, уы-
донмё хауы номдзыд ахуыргонд, наукёйы барджын 
къахдзёфтё чи акодта, ёрмёст йё хёрзиуджытё ра-
нымайынён рёстёг кёмён хъёуы, уыцы ГАГЛОЙТЫ 
Робертён йё 80 азы йёхи фесты.  Нё бон ёй у ёцёг 
Рёстёг Хъахъхъёнёг схонын. Мёнё хуымётёджы 
пырхёнтё цы фёхонём,  арёхстгай сём ёвналгёйё 
сё сног кёны, фидён та аразы йёхи къухёй.
Историон наукёты кан-

дидат, Хуссар Ирыстоны 
наукёйы сгуыхт архайёг, 
Хуссар Ирыстоны уёлдёр 
скъолайы сгуыхт кусёг, 
Хёлардзинады орденхёс-
сёг, Хетёгкаты Къостайы 
номыл паддзахадон пре-
мийы лауреат, Советон 
Цёдисы, Уёрёсейы Фе-
дерацийы, Азербайджаны, 
Гуырдзыстоны, Молдовайы 
паддзахёдты хёрзиуджы-
ты хицау Гаглойты Роберт 
археологийы дёсныйад 
нё уыны, фёлё хъысмёт. 
Рёстёг ёй йёхёдёг рав-
зёрста, цёмёй адёмы 
зёрдылдард ма фесё-
фа, рауайа дзы фыд ёмё 
хуыз, кадджытё рахизой 
наукон цаутём.
Нырмё ныффыста 90 

наукон куыстёй фылдёр, 
40 зёппадзёй фылдёр 
ракъахта, ссардта брон-
зёйы дуджы цёрён-
бынёттё, рагзаманты, 
астёуккаг ёнусты рагон 
ёмё асджын рёстёджы 
ёрмёджытё Хуссар Иры-
стоны. У дунеон журнал 
«Биосфера»-йы (Бетъыр-
бух) редколлегийы уёнг, 
Хуссар Ирыстоны Наукон 
иртасён институты на-
укон иугонд «Известия»-йы 
сёйраг редактор ёмё ён-
дёр наукон ёмёхсёнёд-
ты уёнг.
Арёх ёй фенён вёй-

йы лекцицё кёсгёйё, 
ёрыгётты зонгё кёны 
Ирыстоны археологийы, 
бёстёзонён сусёгдзи-
нёдтимё, нацийы бынти-
мё. Йё размё кёддёр 
цы фётк сёвёрдта, ома 
зёхх афтё кёсын, цё-
мёй дзы ёцёгдзинад 
ссарай, уымёй иуварс нё 
хизы. Гаглойты Роберт 
райгуырд 1946 азы Стали-
ниры. Скъола каст фёуыны 
фёстё ахуырмё бацыд 
Хуссар Ирыстоны паддза-
хадон педагогон институ-
ты историон-филологон 
факультетмё. Ахуыргён-
гёйё, равдыста, ёнусты 
арфытё йё бон раиртасын 
кёй у, уый.
Алы ран дёр ёвдыс-

та раздзоджы ёууёлтё, 
ссис Цхинвалы  горёты 
Фёскомцёдисы комитеты 
хайады разамонёг. Уёдё 

ёфсады та йё службё уыд 
Ираны арёнтём хёстёг, 
уым дёр Гаглойы-фырт 
политикон цёттёдзинад 
амыдта кёстёр афицер-
тён. Уёдмё уал наукё 
ёнхъёлмё каст фидёны 

иртасёгмё. Фёсёфсады 
службё бацыд Гуырдзы-
стоны Истори, археологи 
ёмё этнографийы инсти-
туты аспирантурёмё. Рав-
зёрста археологийы дёс-
ныйад.
Ёрыгон ахуыргонд-ар-

хеолог ёрбакъахдзёф 
кодта Хуссар Ирыстоны 
Наукон-иртасён инсти-
туты къёсёрёй, дёсгай 
азты дёргъы фёллёг-
гад кодта наукёйён. Ён-
тыстджынёй 1977 азы 

бахъахъхъёдта кандида-
ты диссертаци, рёгъмё 
рахаста Леуахийы алывёр-
сты цёрёг адёмы культу-
рё нё дуджы I-IV ёнусты. 
Йё иртасён куыст нё 
урёдта, ахуыргёнёгёй 
куыста Хуссар Ирыстоны 
паддзахадон университе-
ты.
Бахъахъхъёнынмё ба-

цёттё кодта докторы дис-
сертаци дёр, балёвёрдта 
йё Гуырдзыстоны наукёты 
академийы диссертаци-
он советмё, сбаста йё, 
Центрон Кавказ нё 
дуджы I-VII ёнусты куыд 
цард ёмё рёзыд, уыимё. 
Фёлё гуырдзиаг-ирон 
ахастытё февзёрдёр сты, 
ёмё диссертацийё ни-
цыуал рауад. Фёстёдёр, 
2008 азы ма Гаглойы-фырт 
иу хатт балёвёрдта йё на-
укон куыст, фёлё гуырдзи-
аг фашисттё ‘рбалёбурд-
той Хуссар Ирыстонмё. 
Рёмудзён бахауд Гаглой-
ты хёдзармё, диссерта-
ци басыгъд зынгсирвёзты 
рёстёг…
Йё фёллойадон фён-

даг бирё ивддзинёдтё 
бавзёрста, уёд республи-
кёйы Ёддагон бастдзи-
нёдты министр, уёд – 
Ахуырад ёмё наукёйы 
министр, Парламенты 
депутат, «Стыр Ныхас»-ы 
республикон советы сёр-
дар, Наукон-иртасён 
институты разамонёг. 
Ёрмёст разамонёг нёу 
Гаглойты Роберт, фёлё 
наукон хъуыды, академи-
он традицитё хъахъхъё-
нёг, иртасёг фёлтёрты 
‘хсён бастдзинад фидар-
дёргёнёг. Йё алыварс 
ёрбамбырд кодта наукон 
ёмёхсёнад ёмё Хуссар 
Ирыстоны наукёйы авто-
ритет сфидар кёныныл 
кусы.
Гаглойты Роберты тых-

хёй дзургёйё, ёрхёссён 
ис ёндёр дёнцёгтё дёр, 
уарзы спорт, ис ём спор-
ты мастеры кандидаты ном 
дёр, уёдё заргё куыд 
кёны, уый та! Йё зёр-
дё, йё уд куыд сыгъдёг 
сты, афтё сыгъдёг у йё 
ахуыргонды фёндаг дёр. 
Дё бёрны цы Наукон-ир-
тасён институт ис, уый 
кусджытё бёллынц дё 
хёрзтём, ёнтыстытём, 
наукон ногдзинёдтём. 
Ёнцон фёндёгтё никуы 
агуырдтай, уымёй наукон 
ёмёхсёнады де ‘рмдзёф 
бёрёг дары…

Хуссар Ирыстоны 
Наукон-иртасён 

институты коллектив 

 Цыбыр радзырд  

Царды бацыдтё ды...
О, царды бацыдтё ды... Алцё-

мёй дёр ёххёст, бёркадджын 
у дё цард. Ницы хъуаг дё. Дё 
бёллицтё бафтыдысты дё къу-
хы. Бёрзонд галуантё, ёрттиваг 
«Волгё», карджын здыхт рихи 
мой — фесты дё хай.
Уёдё ма уёд афтё ёнкъард 

цёмён дё?.. Дё сёнтсау дзык-
кутём дын урс ахорёнтёй чи 
феныдзёвыд?.. Цавёр саузёр-
дё дын разынд?.. Чи дын ба-
калдта дё судзаг зёрдёйыл 
ихджын дон?..  ...Хъуыды ма кё-
нын, цы хъёлдзёг-иу уыдтё, цы 
цардбёллон цёстытё дын уыд... 
Дё фёндыры цагъд, дё зёр-
дёисгё зард уёнгты хъардтой. 
Хъёубёстё ма арёх ёрымы-
сынц уё нёртон чындзёхсёв 
дёр. Хурхуыз разгёмтты дё 
ног хёдзармё куы фёцёйкод-
той, уёд урсрихи зёронд лёгтё 
афтё куы дзырдтой:

— Фарн фёцёуы, фарн!.. Фарн 
уём йёхи къахёй фёцёуы!..
Ёви раст нё уыдысты хистёр-

ты ныхёстё? Зёгъ-ма. Фёуром 
дёхи. Мауал згъал дё цёссыг. 
Кёй уазал къухтёй хуыссынц 

дё рухс бёллицтё? Чи у? Куыд 
зёгъыс? Уарзондзинад?

— Нё, рёдийыс. Тынг рёди-
йыс. Ёцёг уарзондзинад суа-
донау сыгъдёг у, адёймаджы 
хурау фётавы, йё хъарутыл ын 
ёфтаугё фёкёны. Уёд афтё 
цёмён дзурыс?..
О, ёрцыдис дём ёрёджиау 

фёсмон. Фёлё байрёджы код-
тай. Раздёр хинёй цы уарзоныл 
рацыдтё, уый рёстуд ёнкъа-
рёнтё дын нё ныххатыр кодтой, 
ёмё ныр бахаудтё сё уацары. 
Дзаг цёстёй йём нё ракастё. 
Ёмё ма абон, кёддёр цы тён-
тъихёг лёппуйыл худтё, уый дё 
уарзты цинёй цёры, уёддёр 
дём нал фёзындзён. Йё къухы 
хъармёй дын нё бахус кёндзён 
дё цёссыг.
Мауал ём иваз дё ризгё къух-

тё.
...Ёнафон у ныртёккё. Мауал 

бад. Ёрхуыссын кён дё цырагъ. 
Ёрбахгён дё рудзынг. Фёззы-
гон уазал уёнгты хизы. Хи дзы 
хъахъхъёнын хъёуы... 

ЧЕРЧЕСТЫ Хъасболат

Покраска ворот компрессором, 
не снимая ворот.

Тел.: 8-918-706-65-15 (Казбек).

Услуги электрика
Оказываю услуги 

электрика 
качественно, 
надежно.

Все виды работ с 
гарантией. 
Выезд и 

консультация 
бесплатно.

Тел.: 
8-918-702-00-82 

(Казбек).

Металлоизделия: 
ворота, двери, 

навесы из лексана, 
металлоконструкции 
любой сложности.

Тел.: 
8-928-928-88-24.

Профессиональная обрезка 
плодовых культур.

Научно обоснованные консультации 
по подкормке

растений конским перегноем.
Тел.: 

8-928-856-90-89; 
8-928-856-90-83 (Руслан). 

Обслуживание 
колонок и котлов.

Тел.: 
8-961-821-90-88.

Номыры радхёссёг редактор — Хъойбайты Галинё.
 Дизайн: 1-аг ёмё 2-аг фёрстён — Рубайты Нелли;
   3-аг ёмё 4-ём фёрстён — Халиты Изё.
 Корректортё: 1-аг ёмё 2-аг фёрстён — Гаглойты Наташё; 
          3-аг ёмё 4-ём фёрстён — Кёлухты Фатимё.

Выполняем 
ремонтные работы: 
шпаклевка, обои, 
карнизы, откосы, 
покраска, ламинат.

Тел.: 
8-989-039-78-89 

(Казбек).

РЕКЛАМЁ, ХЪУСЫНГЁНИНЁГТЁ

 Хёстон цаутё  

...Ёмё ныккалдтой 
бомбётё Берлиныл

Фыдыбёстёйы Стыр хёсты 
азты Ёфсёддон-денджызон 
флоты авиацийён разамынд 
лёвёрдта Семен Жаворон-
ков. Немыцаг бомбёёппарёг 
хёдтёхджытё Мёскуымё 
бырсын куы байдыдтой, уёд 
Жаворонков бахаста фёндон 
Ёфсёддон-денджызон фло-
ты адёмон комиссар Николай 
Кузнецовмё, цёмёй мах тор-
педохёссёг дардмё цёуёг 
хёдтёхджытё дёр знаджы 
сёйраг горёт Берлин аккаг 
хуызы бахъыгдарой. Кузне-
цовы зёрдёмё уыцы хъуы-
ды фёцыди ёмё ёртё боны 
фёстё Жаворонковён фехъу-
сын кодта, Сталин разы кёй у, 
уый тыххёй.
Ёппёт тёхджытё дёр стыр 

разёнгардёй сёмбёлдысты 
уыцы хабарыл. Райдыдтой цёттё 
кёнын. Сагъёссаг уыди ёрмёст-
дёр иу фарста – кёцёй хъуа-
мё стёхой сё хёдтёхджытё? 
Хъуыддаг уый мидёг уыдис, ёмё 
уёдмё, ома 1941 азы июлы кё-
ронмё, Берлинмё бахёццё уё-
вынён цы аэродромтёй уыдис 
стёхён, уыдон бахаудтой немыцы 
къухмё. Баззадысты ма ёрмёст-
дёр дыууё ахём аэродромы – 
сакъадах Сааремайы, Балтикёйы 
денджызы. Уынаффё рахастой – 
аэродром «Кагул»-ёй спайда кё-
нын. Сарёзтой йё хёсты хёдраз-
мё, йё стёхён ёмё ёрбадыны 
тёлмы дёргъ уыди 1200 метры. 
Балцы ёрвитынмё кёй хъавы-
дысты, уыцы  ДБ-3 хёдтёхджы-

ты бынёттё бёстон бамбёхстой 
знаджы цёстёй, хёрз цыбыр 
рёстёгмё базылдысты аэродро-
мы фёзуатмё. Тёхджыты къор-
дён разамонёг снысан кодтой 
авиацион полчъы сёргълёууёг 
булкъон Евгений Преображен-
скийы.

1941 азы 4 августы дардмё-
тёхёг бомбёёппарёг уёззау 
ссёдз хёдтёхёджы ёрбадтысты 
аэродром «Кагул»-ы. Тёхджыты 
къордён сё разамонёг Преоб-
раженский цыбырёй бамбарын 
кодта, сё размё цы егъау ёмё 
кадджын хёс ёвёрд ис, йё аха-
дындзинад куыд стыр уыдзён, 
ёппёт уыдёттё.
Алы хёдтёхёг дёр ласта сёдё 

килограммы уёзён аст бомбёйы. 
Тёхын та сё хъуыди Берлины онг 
1760 километры, фылдёр денджы-
зы сёрмё. Алцы дёр бахынцтой, 
сцёттё кодтой ёмё 8 августы, 

изёрёй, 13 советон хёдтёхёджы 
сё фёндаг адардтой Германимё. 
Фёрёстмё сё фыццаг балц нё 
лёппутён. Фашисттён сё фёсо-
нёрхёджы дёр нё уыди, советон 
тёхджытё сём ахём ныфсджын 
ёмё уёндонёй кёй фёзындзыс-
ты, уый. Берлин бомбёты срё-
мыгъдтытёй фегуыппёг, ёвёц-
цёгён, йё цёрджытёй иу ёмё 
дыууё не ’лгъыстой рейхы пропа-
гандёйы хицау Геббельсы – уый 
сын ныфсытё ёвёрдта, советон 
авиаци, дам, дёрёнгонд ёрцы-
ди... Цыбыр ныхасёй, советон 
уёлдёфон сахъгуырдтё кади-
мё ахицён кодтой сё балц ёмё 
ёрбаздёхтысты сё аэродроммё 
ёнё иу хъуагёй.

 Уый фёстё дёр ма иу ёмё 
дыууё хатты нё барызт ёмё не 
ссыгъд советон бомбётёй Бер-
лин. Стыр политикон ахадындзи-
над уыдис ёнёхъён дунейы дёр 
уыцы уёлдёфон ныббырстытён. 
Америкаг агентад Юнайтед Прес-
сы ёфсёддон уацхёссёг фыста 
йё афёлгёсты, Советон ёфсады 
ёнтыстытён сё сёйраг рахёцён 
кёй у йё авиаци ёмё домбай 
танкты тых.
Советон Цёдисы разамынд, 

Сёйраг командёгёнёг Сталин 
стыр аргъ скодтой нё тёхджыты 
лёгдзинад ёмё ёхсарён, цал-
дёрён раттой Советон Цёдисы 
Хъёбатырты нёмттё, бирётё 
хорзёхджын ёрцыдысты ордентё 
ёмё майдантёй.
Кёй радзырдтам, уыцы цаутыл 8 

августы ёххёст кёны 85 азы.

Ёрмёг бацёттё кодта 
ХЁМЫЦАТЫ Морис

 Алагиры районёй  

Фёндагыл цыдмё 
цёст дарынц

Алагиры районы мидхъуыддёгты хайады фёндаггон-
патрулон службёйы хистёр инспектор, пъёлицёйы 
хистёр лейтенант ЕЛОЙТЫ Хетёг барадхъахъхъё-
нён оргёнты кусын райдыдта 2008 аз, ома ёрсидтмё 
гёсгё, ёфсёддон службёйё куы ‘рбаздёхт, уыцы за-
ман.

Райдианы ёрыгон барад-
хъахъхъёнёг дыууё азы 
дёргъы бакуыста патру-
лон-постон службёйы ёмё 
фёстёдёр раивта авто-
инспекцийы дёлхайадмё. 
Автоинспекцийы кусджыты 
хёс у барадон фётк хъахъ-
хъёнын, фёндагыл цыдмё 
цёст дарын, стёй алыхуы-
зон барадхёлдтытё ёмё 
фыдракёндтёй адёмы ба-
хизын. Ныр ёстдёс азы 
дёргъы Елойы-фырт йё 
райгуырён Алагиры службё 
кёны барадхъахъхъёнё-
гёй.
Скъолайы ахуырады за-

ман дёр Хетёджы фён-
дыд автоинспекцийы кусын, 
фёндёгтыл барадон фётк 
хъахъхъёнын. Адёмимё 
ныхасгёнгёйё, психоло-
гион гёнёнтёй пайда кё-
нын кёй хъёуы, дзёвгар 
рёстёг автоинспекцийы 
службёгёнёг афицер уый 
рахатыд. «Уайдзёф кёмё 
бахъары, ахём хёдтулгё-
скъёрёгимё дзурын ёнцон 
у. Фёлё, барадон фётк 
халын кёй не ’мбёлы, уый 
чи не ’мбары, ахём адёй-

мёгтыл дёр сёмбёлын. 
Ёнёсёттон адёймёгтимё 
ныхасгёнгёйё, админис-
тративон ахадындзинады 
мадзёлттёй спайда кёнын 
бахъёуы», – зёгъы пъёли-
цёйы хистёр лейтенант.
Арёх фёндаггон-транс-

портон фыдбылызтё чи 
расайы, куысты хёстё 
ёххёстгёнгёйё, автоин-
спектортё, фыццаджыдёр, 
архайынц ахём барадхёлд-
тытёй адёмы бахизыныл. 
Рёс тёгёй -рёс тёгмё  
скъолатём ёрбацёугёйё, 
автоинспектортё ахуырдза-
утён хуымётёджы уагёй 
бамбарын кёнынц, фёнда-
гыл цыды фётк ёнёмёнг 
ёххёстгёнинаг кёй у, уый.
Службёйы хёстё ёх-

хёстгёнгёйё, Елойы-
фырт зёрдылдарён цаутыл 
дёр сёмбёлы. «Хёдтулгё 
скъёрыны бардёттёг мёнг 
документ кёмё уыд, иу хатт 
ахём хёдтулгёскъёрёджы 
баурёдтам. Хъуыддаг бёл-
вырд кёныны заман куыд 
рабёрёг, афтёмёй амынд 
хё д т у л гё с к ъёрёджы 
агуырдтой ёппёт бёстёйы, 

ёмё афтёмёй урёд адёй-
маджы ныхмё ёмбёлгё 
мадзёлттёй спайда кёнын 
бахъуыд», – зёгъы Хетёг.
Фёлтёрдджын автоин-

спектор транспортон фё-
рёзты скъёрджытё ёмё 

фистёг бёлццёттён 
фёдзёхсы фёндагыл цыды 
фётк ёмё ёдасдзинады 
домёнтё биноныг ёххёст 
кёнын.
Пъёлицёйы кёстёр 

лейтенант Дзуццаты За-
уырбег та автоинспекцийы 
амынд дёлхайады службё 
кёнын райдыдта цалдёр 
мёйы размё. Зауырбеджы 
фыд Олег дзёвгар рёстёг 
баслужбё кодта Дзёуджы-
хъёуы автоинспекцийы 
ёмё ныр ныййарёджы 
дёсныйад равзарёг фырт 
бар ад х ъ а х ъ х ъёнёджы 
куысты хёстё ёнёкъуы-
лымпыйё ёххёст кёны. 
Ёрыгон автоинспекторы 
ныхасмё гёсгё, теорион 
зонындзинёдтё ахсджиаг 
сты, фёлё адёмимё ёр-
вылбон практикон куыстён 
ис уёлдай стырдёр аха-
дындзинад.

ГЁЗЗАТЫ Зёринё,
Алагиры районы 
мидхъуыддёгты 

 хайады инспектор

Арфё
Приты-Хъантеты Риммёйён йё юбилейы фёдыл

Абон нё уарзон, нё зынаргъ нана Приты-Хъантеты Рим-
мёйыл ёххёст кёны 90 азы. Уый фёдыл ын арфётё кё-
нынц йё бирё кёстёртё, хиуёттё ёмё къабёзтё. 
Нана Риммё, ды махён кёддёриддёр уыдтё зондамо-

нёг, арёзтай нё царды раст ёмё рёсугъд фёндёгтыл, 
уыдтё нын фёзминаг дё фёл-
мён, рёдау ёмё хъёлдзёг зёр-
дёйы ахастёй. 
Царды бирё фыдёбёттё бав-

зёрстай, фёлё уёддёр нё 
фётасыд дё хъёздыг ёмё 
рухс уды ахаст. Ёнёниз нын у 
ёмё бирё фёцёр! Мах дё 

тынг бирё уарзём ёмё дын ацы рёсугъд бон 
кёнём хъарм хъёбыстё, зёрдёбын арфётё!

  
Хиуёттё ёмё къабёзты номёй 

ТОКАТЫ Зёирё

фёл-
г зёр-

бав-
нё

ёмё 
н у 
ё 
он 

Зёирё

 Мёздёгёй  

Хъёуы цард хуыздёрырдём ивы
Фёстаг къорд азы Су-

хотскоейы хъёуы, бынёт-
тон цёрджыты цардыуаг 
дзёвгар чи фенцондёр 
кодта, ахём бирё ёвёрц-
цёг ивддзинёдтё ‘рцыд. 
Фыццаджыдёр, адёмы 
ёнёниздзинады фарста-
тём здахы йе ‘ргом бы-
нёттон администраци. 
2020 азы ам йё дуёрттё 
байгом кодта ног фелсы-
рон пункт, ёмё сё уёдёй 
нырмё хёрзхъёд медици-
нон ёххуысмё искёдём 
цёуын нал хъёуы.
Уыцы аз ма, хъайтартё 

ныгёд кём сты, уыцы бынат 
бындуронёй цалцёггонд 
ёрцыд, йё фёзуат ёмё 
йын йё фалдзустё баны-
выл кодтой. Уыцы уаз бынат 
ёппёт хъёуккёгтён дёр 
сёрыстырдзинад ёмё тыхы 
бынат у.
Ам узёлынц сабитё ёмё 

фёсивёдыл дёр – 2021 
азы Сухотскоейы фёзынд 
бирёфадатджын, 800- 

квадратон метры йё фёзуат 
кёмён у, ахём спортивон-
ёнёниздзинад фидаргё-
нён комплекс. Кёй зёгъын 
ёй хъёуы, комплекс сси 
рёзгё фёлтёры уарзон 
бынат.
Рохуаты нё баззад куль-

турёйы къабаз дёр – афтё 
ма 2021 азы бындуронёй 
сцалцёг кодтой бынёт-
тон культурёйы артдзёст. 
Ныр дзы иудадзыг аразынц 
алыхуызон фёлладуадзён 

изёртё, концерттё, рё-
сугъд, аив уавёрты.
Сухотскоейы хъёуы цёр-

джытё тыхстысты, дон сём 
кёй нё фаг кодта, арёх 
сём къуылымпытимё кёй 
хёццё кодта, уымёй. Ёмё 
уыцы ахсджиаг фарста дёр 
ныр лыггонд ёрцыд. Доны 
хётёлтё ивын райдыдтой 
2022 азы, ёмё куыстытё 
ныр дёр цёуынц.

ГАПБАТЫ Алетё

 Ёхсызгон цау  

Лёвёрттё – сабитён
Алагиры цёрджытёй Хацъёты Альбер-

ты бирётё зонынц. Хёрзёгъдау, цёст-
уарзон, ёцёг ирон лёппу. Хуымётёджы 
йё нё равзёрстой Алагиры районы ми-
нёвёртты ёмбырды депутатёй. 
Йё размё ёвёрд нысантё ёххёст кёны 

ёмбёлгё уагыл. Парти «Иугонд Уёрёсе»-
йы минёвар августы фыццаг бон ёрбам-
бырд кодта йё хъёуккаг сывёллётты. Сё 
хъёлдзёг хъёлёбайё байдзаг районы 
администраци. Аудындзинад йё хуыздёр 
миниуджытёй иу у Альбертён. Сабитён 
зёрдёбын арфётё ракодта, цёмёй сё 
сёрдыгон фёлладуагъды бонтё хъёлдзё-
гёй, пайдаджынёй ёрвитой, цёмёй ног 
хъарутимё райдайой ахуыры аз ёмё ёр-
мёст «хорз» ёмё «иттёг хорз» бёрёггё-
нёнтё исой. Ахуырёй зёрдёрухс цёмёй 
уой нё кёстёртё, уый тыххёй Хацъёйы-
фырт лёвёрттё скодта 30-ёй фылдёр сы-
вёллонён – алцёмёй ёххёст ног, рёсугъд 
хызынтё.
Бирётё ма хъуыды кёнынц, Сывёллёт-

ты хъахъхъёныны бонмё Альберт йёхи 
хардзёй цы хъёлдзёг бёрёгбон сарёзта 
сывёллёттён, уый. Ныр цалдёр хатты йе 
‘ххуысы хай бахаста сёрмагонд ёфсёд-
дон операцийы архайджытён гуманитарон 
ёххуыс ёрвитыны хъуыддаджы.

ГУГКАТЫ Жаннё


	1
	2
	3
	4

